
YOSH RAHBARLARDA 
BOSHQARUV STRESSINING 

NAMOYON BO‘LISHI VA 
BOSHQARUV FAOLIYATIGA 

MOSLASHUV MUAMMOLARI: 
TA’LIM TIZIMI SHAROITIDA 

PSIXOLOGIK HOLAT TAHLILI
Djavgarova Dilfuza Shuxrat qizi

Toshkent shahridagi Puchon universiteti, 2-bosqich magistranti

Annotatsiya: Ushbu maqolada ta’lim tizimi sharoitida faoliyat yuritayotgan yosh rahbarlarda boshqaruv stressining 
namoyon bo‘lishi hamda uning boshqaruv faoliyatiga moslashuv jarayoniga ta’siri psixologik jihatdan tahlil qilinadi. Bosh­
qaruv stressi yosh rahbar shaxsining kasbiy shakllanish bosqichi, rol va mas’uliyat nomutanosibligi hamda institutsional 
va emotsional yuklama bilan bog‘liq holat sifatida talqin etiladi.

Maqolada stressning emotsional, kognitiv va xulqiy namoyon bo‘lish shakllari hamda ularning boshqaruv qarorlarini qabul 
qilish jarayoni va professional moslashuv samaradorligiga ta’siri asoslanadi.

Kalit so‘zlar: yosh rahbar shaxsiyati, boshqaruv stressi, professional va psixologik moslashuv, ta’lim tizimida boshqaruv, 
stressogen omillar, boshqaruv faoliyatining samaradorligi, rol konflikti.
Abstract: This article provides a psychological analysis of the manifestations of managerial stress among young leaders 
working in the education system and examines its impact on their adaptation to managerial activities. Managerial stress is 
interpreted as a condition associated with the stage of professional development of young leaders, role and responsibility 
imbalance, as well as institutional and emotional workload.

The article identifies emotional, cognitive, and behavioral manifestations of stress and substantiates their influence on 
managerial decision-making processes and the effectiveness of professional adaptation.

Key words: young leader personality, managerial stress, professional and psychological adaptation, management in the 
education system, stressogenic factors, effectiveness of managerial activity, role conflict.
Аннотация: В статье с психологической точки зрения анализируются проявления управленческого стресса у 
молодых руководителей, осуществляющих профессиональную деятельность в системе образования, а также его 
влияние на процесс адаптации к управленческой деятельности. Управленческий стресс интерпретируется как 
состояние, связанное с этапом профессионального становления личности молодого руководителя, несоответ­
ствием ролей и ответственности, а также институциональной и эмоциональной нагрузкой.

В работе раскрываются эмоциональные, когнитивные и поведенческие формы проявления стресса, а также обо­
сновывается их влияние на процессы принятия управленческих решений и эффективность профессиональной 
адаптации.

Ключевые слова: личность молодого руководителя, управленческий стресс, профессиональная и психологиче­
ская адаптация, управление в системе образования, стрессогенные факторы, эффективность управленческой 
деятельности, ролевой конфликт.

KIRISH
So‘nggi yillarda ta’lim tizimida boshqaruv jarayonlarining murakkablashuvi, tashkiliy talablarning ortishi 

hamda boshqaruv faoliyatiga yosh mutaxassislarning faol jalb etilishi yosh rahbarlar shaxsiyati bilan bog‘liq 
psixologik muammolarga e’tiborni kuchaytirmoqda. 

Ayniqsa, rahbarlik faoliyatining dastlabki bosqichida bo‘lgan yosh kadrlar uchun boshqaruv jarayoni nafaqat 
kasbiy, balki kuchli psixologik moslashuvni talab qiluvchi murakkab jarayon sifatida namoyon bo‘lmoqda. Ushbu 
jarayonda boshqaruv stressi yosh rahbarlarning faoliyat samaradorligi, qaror qabul qilish sifati hamda profes­
sional barqarorligiga bevosita ta’sir ko‘rsatuvchi muhim omillardan biri hisoblanadi.

Ta’lim tizimi boshqaruv faoliyatining o‘ziga xosligi bilan ajralib turadi. Bu sohada rahbar nafaqat ma’muriy 
vazifalarni bajaradi, balki pedagogik jamoa, o‘quvchilar, ota-onalar va yuqori tashkilotlar o‘rtasida muvozanatni 
ta’minlovchi shaxs sifatida ham faoliyat yuritadi. Ayniqsa, yosh rahbarlar uchun tajribali pedagoglar bilan ishlash, 
institutsional talablar va real imkoniyatlar o‘rtasidagi tafovut, mas’uliyatning yuqoriligi hamda vakolatlarning 
cheklanganligi stressogen vaziyatlarning yuzaga kelishiga sabab bo‘lishi mumkin. 

Bunday sharoitda boshqaruv stressi faqat tashqi yuklama natijasi emas, balki shaxsning kasbiy shaklla­
nish bosqichi bilan bog‘liq ichki psixologik qarama-qarshiliklar natijasi sifatida ham namoyon bo‘ladi.

Psixologik tadqiqotlarda boshqaruv stressi ko‘pincha emotsional zo‘riqish, kognitiv resurslarning pasa­
yishi va xulqiy reaktivlikning kuchayishi bilan tavsiflanadi. Yosh rahbarlarda ushbu holatlar boshqaruv faoli­
yatiga moslashuv jarayonini murakkablashtirib, professional o‘zini anglash va rahbarlik rolini qabul qilishda 
muammolarni yuzaga keltirishi mumkin. Shu bois, boshqaruv stressining namoyon bo‘lish shakllarini va uning 
moslashuv jarayoniga ta’sirini psixologik jihatdan tahlil qilish ilmiy-amaliy ahamiyatga ega hisoblanadi.

Mazkur maqolada ta’lim tizimi sharoitida faoliyat yuritayotgan yosh rahbarlarda boshqaruv stressining 
asosiy namoyon bo‘lish xususiyatlari hamda uning boshqaruv faoliyatiga moslashuv jarayoniga ta’siri tahlil 
qilinadi. 

Bilamizki ta’lim tizimida yosh rahbarlarning boshqaruv faoliyatiga kirib kelishi ko‘pincha yuqori kutilyotgan 
natijalar va qisqa vaqt ichida samaradorlikni ta’minlash talabi bilan kechadi. Bunday vaziyatda rahbarlik lavozimi 
nafaqat kasbiy imkoniyat, balki psixologik bosim manbai sifatida ham namoyon bo‘ladi. 

MAVZUGA OID ADABIYOTLAR SHARHI
Yosh rahbarlar uchun tashkiliy muhitni tezda anglash, norasmiy ijtimoiy munosabatlarni to‘g‘ri talqin qilish 

va mavjud me’yorlarga moslashish jarayoni murakkab kechishi mumkin. Ushbu omillar rahbar shaxsida ichki 
noaniqlik, o‘ziga bo‘lgan ishonchning pasayishi va qaror qabul qilishda ikkilanish holatlarini kuchaytiradi.

Shuningdek, boshqaruv faoliyatining doimiy nazorat ostida bo‘lishi, baholash mexanizmlarining kuchayishi 
hamda tashqi talablar bilan ichki resurslar o‘rtasidagi nomutanosiblik yosh rahbarlarda stressning surunkali 
tus olishiga olib kelishi ehtimolini oshiradi. Bu holat uzoq muddatda professional charchash, emotsional 
sovuqlashuv va boshqaruv faoliyatiga nisbatan befarqlik shakllanishiga zamin yaratishi mumkin. 

Boshqaruv stressi zamonaviy psixologik tadqiqotlarda rahbarlik faoliyatining ajralmas tarkibiy qismi sifatida 
e’tirof etiladi. Ayniqsa, yosh rahbarlarda ushbu holat professional faoliyatning dastlabki bosqichlarida yanada 
keskin namoyon bo‘lishi bilan xarakterlanadi. Bu jarayon, avvalo, shaxsning rahbarlik rolini ichki qabul qilishi, 
o‘zini boshqaruv subyekti sifatida anglash darajasi hamda tashkiliy muhitga moslashuv tezligi bilan bevosita 
bog‘liqdir. 

Ta’lim tizimi sharoitida esa boshqaruv stressi murakkab ijtimoiy-psixologik omillar majmuasi ta’sirida shakl­
lanadi.

Ta’lim muassasalarida yosh rahbarlar ko‘pincha bir vaqtning o‘zida bir nechta ijtimoiy rollarni bajarishga 
majbur bo‘ladilar. Ular rahbar sifatida tashkiliy intizomni ta’minlash, pedagog sifatida ta’lim jarayonining sifatini 
nazorat qilish hamda vositachi sifatida turli manfaatdor tomonlar o‘rtasida muvozanatni saqlash vazifalarini 
bajaradilar. Ushbu rollar o‘rtasidagi nomutanosiblik va ularning aniq chegaralanmaganligi boshqaruv stressining 
kuchayishiga olib keluvchi asosiy omillardan biri hisoblanadi. 

Ayniqsa, vakolat va mas’uliyat o‘rtasidagi tafovut yosh rahbarlarda ichki ziddiyatlarni yuzaga keltirib, bosh­
qaruv faoliyatiga moslashuv jarayonini murakkablashtiradi.[1]

Boshqaruv stressining psixologik namoyon bo‘lishi, odatda, bir necha darajada kuzatiladi. Emotsional 
darajada bu holat doimiy tashvish, asabiylashuv, ichki zo‘riqish va emotsional beqarorlik ko‘rinishida namoyon 
bo‘ladi. 

Kognitiv darajada esa diqqatning pasayishi, vaziyatni baholashda subyektivlikning kuchayishi, qaror qabul 
qilishda ikkilanish va noaniqlik holatlari yuzaga keladi. Xulqiy darajada esa boshqaruv uslubining keskinlashuvi, 
muloqotdagi qattiqqo‘llik yoki, aksincha, passivlikka moyillik kuzatilishi mumkin. 

Ushbu namoyon bo‘lish shakllari yosh rahbarning professional samaradorligiga bevosita ta’sir ko‘rsatadi.
Yosh rahbarlarda boshqaruv faoliyatiga moslashuv jarayoni stress bilan chambarchas bog‘liq bo‘lib, ushbu 

jarayonning muvaffaqiyati ko‘p jihatdan shaxsning psixologik resurslariga bog‘liqdir. Moslashuv jarayoni faqat 
tashkiliy qoidalarga rioya qilish bilan cheklanmay, balki rahbarlik rolini ichki qabul qilish, o‘z imkoniyatlarini real 
baholash va stressogen vaziyatlarga konstruktiv munosabat bildirishni ham o‘z ichiga oladi. 

Psixologik moslashuv yetarli darajada shakllanmagan hollarda boshqaruv stressi surunkali tus olib, profes­
sional charchash va emotsional sovuqlashuv holatlariga olib kelishi mumkin.[2]

Ta’lim tizimiga xos bo‘lgan yana bir muhim omil – bu ijtimoiy baholashning yuqori darajada bo‘lishidir. 
Yosh rahbarlarning faoliyati nafaqat yuqori tashkilotlar, balki pedagogik jamoa, ota-onalar va keng jamoatchilik 
tomonidan ham doimiy baholanib boriladi. Ushbu ko‘p darajali nazorat va kutilyotgan natijalarning yuqoriligi 
boshqaruv stressining kuchayishiga sabab bo‘ladi. 

Natijada rahbar shaxsida o‘z faoliyatiga nisbatan ishonchsizlik, xatolardan qo‘rqish va tashabbus 
ko‘rsatishdan chekinish kabi holatlar shakllanishi mumkin.

Shu bilan birga, boshqaruv stressining salbiy ta’siri mutlaq xarakterga ega emas. Ma’lum darajada bosh­
qaruv stressi yosh rahbarning professional rivojlanishini rag‘batlantiruvchi omil sifatida ham namoyon bo‘lishi 
mumkin. 

Biroq bu holat stressning boshqariladigan va shaxs resurslariga mos bo‘lgan darajada bo‘lishini talab 
etadi. Aks holda, stress destruktiv tus olib, boshqaruv faoliyatining samaradorligini pasaytiradi. Shu sababli 
yosh rahbarlarning boshqaruv stressiga moslashuvi masalasini psixologik nuqtai nazardan o‘rganish va ilmiy 
asoslangan qo‘llab-quvvatlash mexanizmlarini ishlab chiqish muhim ahamiyat kasb etadi.[3]

TAHLIL VA NATIJALAR
Ushbu tadqiqot natijalari shuni ko‘rsatadiki, ta’lim tizimi sharoitida faoliyat yuritayotgan yosh rahbarlarda 

boshqaruv stressi faqat qisqa muddatli emotsional reaksiya emas, balki boshqaruv faoliyatining murakkab 
ijtimoiy-psixologik jarayoni ekanligi aniqlanadi. Stress omillari strukturasida eng asosiy komponentlar – vakolat 
va mas’uliyat nomutanosibligi, tashkiliy talablarning kuchayishi, emotsional yuklama hamda ijtimoiy baholash 
bosimi hisoblanadi. 

Bu omillar birgalikda yosh rahbarlarda tashqi va ichki stress reaksiyalarini shakllantiradi hamda ularning 
professional moslashuv jarayonini murakkablashtiradi. Ta’lim muassasalari rahbarlarida stress bilan bog‘liq 
holatlar ko‘pincha tashkiliy iqlim sharoitining o‘zgaruvchanligi, pedagogik jamoa bilan muvozanatni saqlash 
zaruriyati va yuqori ijtimoiy kutilyotgan talablar bilan izohlanadi.[4]

Empirik tadqiqotlar shuni ko‘rsatadiki, stress holatining kuchayishi yosh rahbarlarda qaror qabul qilish 
jarayonida sezilarli buzilishlarga olib keladi. Bu natija boshqaruv stressi bilan bog‘liq nazariyalarda stressning 
kognitiv jarayonlarga ta’siri haqida ilgari olingan fikrlarga mos keladi. Masalan, tadqiqotlar stressning qaror 
qabul qilish samaradorligini pasaytirishi, diqqatni jamlash qobiliyatini yo‘qotishi va alternativ variantlarni baho­
lashda noaniqlikni kuchaytirishi haqida dalillarni taqdim etgan. 

Shu jihatdan, stress nafaqat emotsional sohada, balki psixologik resurslar bilan bog‘liq kognitiv mexanizm­
larda ham salbiy ko‘rinadi, bu esa boshqaruv vazifalarini bajarishga to‘sqinlik qiladi.

Yana bir muhim natija shundaki, yosh rahbarlarning professional moslashuvi ularning stress bilan kurashish 
strategiyalari darajasiga bevosita bog‘liq. 

Tadqiqotlarda stressga moslashuvning samarali strategiyalari – masalan, tashkiliy qo‘llab-quvvatlash, 
ijtimoiy yordam tizimlari va shaxsiy stress menejmenti ko‘nikmalarini rivojlantirish – rahbarlarning barqaror 
ishlashiga ijobiy ta’sir ko‘rsatishi aniqlangan. 

Bu natija stressni boshqarish va moslashuv mexanizmlarini rivojlantirishga qaratilgan kompleks yonda­
shuvlarning ahamiyatini tasdiqlaydi.[5]

Bu jarayonda shaxsiy stressga chidamlilik resurslarini rivojlantirish bilan bir qatorda, tashkilot ichidagi 
tartib-qoidalar hamda boshqaruv yondashuvlarini qayta ko‘rib chiqish yosh rahbarlarning ijtimoiy va profes­
sional muhitga moslashuvini sezilarli darajada yaxshilash imkonini beradi. Tadqiqot natijalari shuni ko‘rsatadiki, 
boshqaruv stressining barcha komponentlari ham salbiy xarakterga ega emas. 

Aksincha, uning ayrim shakllari psixologik moslashuvni rag‘batlantiruvchi omil sifatida namoyon bo‘lishi 
mumkin. Xususan, stressning me’yoriy darajasi individual motivatsiyaning faollashuviga, muammoli vaziyatlarni 
qayta baholashga hamda boshqaruv faoliyatida yangi strategiyalarni ishlab chiqishga turtki beradi. Biroq 
mazkur ijobiy ta’sir faqat stress shaxsning psixologik resurslariga mos keladigan optimal darajada bo‘lganda­
gina kuzatiladi. 

Stress darajasining ortishi esa boshqaruv faoliyatida destruktiv oqibatlarga, jumladan, emotsional zo‘ri­
qishning kuchayishi, moslashuv jarayonining buzilishi va professional samaradorlikning pasayishiga olib keladi.

Shuning uchun professional moslashuvni oshirish bo‘yicha harakatlar stressni butunlay yo‘qotishga 
qaratilgan bo‘lishi shart emas, balki uni boshqarish va resurslarga mos ravishda yo‘naltirishga asoslanishi 
lozim.

Shu bilan birga, ta’lim tizimi sharoitida boshqaruv stressi bilan bog‘liq jarayonlar shaxsning ijtimoiy muhitiga 
ham bog‘liq ekanligi aniqlanadi. Ijtimoiy baholash bosimi, pedagog jamoa bilan munosabatlar, rahbarning 
qaror qabul qilishida kollektiv fikrning o‘rni stress darajasini oshiradi yoki kamaytiradi. Bu esa, o‘z navbatida, 

moslashuv mexanizmlarining samaradorligini belgilovchi muhim ijtimoiy-psixologik omil sifatida qaraladi. Bu 
nuqtayi nazar boshqaruv stressini faqat individual psixologik holat sifatida emas, balki ijtimoiy jarayonlar bilan 
belgilanadigan tizimli hodisa sifatida tahlil qilish zaruratini ko‘rsatadi.

Natijaviy jihatdan, yosh rahbarlarda boshqaruv stressi va uning moslashuv jarayoni kompleks, ko‘p omilli 
fenomen bo‘lib, individual psixologik xususiyatlar, tashkiliy sharoit va ijtimoiy kontekst o‘rtasidagi o‘zaro ta’sir 
asosida shakllanishini aniqladik. Bu topilmalar ta’lim muassasalari rahbarlarini tayyorlash, ularni qo‘llab-quvvat­
lash va stress menejmenti strategiyalarini ishlab chiqish bo‘yicha amaliy tavsiyalarni shakllantirish uchun asos 
bo‘la oladi.

XULOSA VA TAKLIFLAR
O‘tkazilgan tahlil natijalari ta’lim tizimi sharoitida faoliyat yuritayotgan yosh rahbarlarda boshqaruv stressi 

murakkab va ko‘p omilli psixologik hodisa ekanligini ko‘rsatdi. Ushbu holat faqat tashkiliy yuklama yoki lavozimga 
oid mas’uliyat bilan cheklanmay, balki rahbar shaxsining kasbiy shakllanish bosqichi, rol va vakolatlarning 
nomutanosibligi hamda ijtimoiy muhit bilan o‘zaro munosabatlar orqali shakllanishi aniqlandi. Shunday qilib, 
boshqaruv stressi yosh rahbarlarning professional faoliyatiga moslashuv jarayonida muhim psixologik omil 
sifatida namoyon bo‘ladi.

Tadqiqot davomida boshqaruv stressining emotsional, kognitiv va xulqiy namoyon bo‘lish shakllari yosh 
rahbarlarning boshqaruv qarorlarini qabul qilish jarayoni hamda faoliyat samaradorligiga bevosita ta’sir 
ko‘rsatishi asoslandi. Stress darajasining ortishi professional moslashuv jarayonini sekinlashtirishi, rahbarlik 
rolini ichki qabul qilishni murakkablashtirishi va uzoq muddatda professional charchash holatlariga olib kelishi 
mumkinligi aniqlandi. Shu bilan birga, stressning me’yoriy darajasi yosh rahbarlarning faolligi va tashabbuskor­
ligini oshiruvchi omil sifatida ham namoyon bo‘lishi mumkin.

Yosh rahbarlarning boshqaruv faoliyatiga moslashuvini ta’minlashda individual psixologik resurslarni rivoj­
lantirish bilan bir qatorda, ta’lim muassasalari doirasida qo‘llab-quvvatlovchi tashkiliy muhitni shakllantirish 
zarurligini ko‘rsatadi. Xususan, psixologik tayyorgarlik dasturlarini joriy etish, mentorlik mexanizmlarini rivoj­
lantirish hamda stressni boshqarishga qaratilgan yondashuvlarni amaliyotga tatbiq etish yosh rahbarlarning 
professional barqarorligini oshirishga xizmat qiladi.

